
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	



	РАНКО МАРИНКОВИЧ

	 

	Орчуулсан Д. Бадамням

	 

	ГАР

	Бие биеэ дэрлээд амарч байгаа юм шиг ууцан дээрээ зөрсөн хоёр гар миний өмнө ойрхон харагдана. Арай шаламгай, хүчтэй, ухаалаг, буурь суурьтай баруун гарын атгад зүүн гар тухлан явна. Энэ хоёр гар эхээс (бас мэдээжээр нэг эцэгтэй) нэгэн зэрэг төрсөн, түүгээр ч барахгүй нэгэн зэрэг бүрэлдэн тогтож, эх эцэг хоёрын харилцан хүссэнээр нарт ертөнцөд мэндлээд тэднийг орлон газрын хөрснөөс талх тариа хамахаар үлдсэнийг эс мэдсэн бол баруун гарыг ахмад гэж хэлчхэж мэдэх байлаа.

	Хүсэл тачаал, үл ухагдах шөнийн дэмийрэл, ухаан балартах тэрхэн мөчид мэндлээд хагацашгүй хань нөхөд болсон энэ хоёр гар одоо тэврэлдэн дэвэн дэлхийгээр тэнүүчилж явна. Нэг нь нөгөөгөө тэврээд явж байгаа хэрэг шүү дээ. Нохой гөлгөө зуугаад явдаг шиг баруун гар солгой гараа зөөлхөн болгоомжтой атгаад явна. Солгой гар нь түүнд тэврүүлээд тухтай нь аргагүй эрхлэн хийх юмаа олж ядсандаа дүрсгүйтэн, эрхий хуруу бусад хурууны өндөг дамжин дэгдэж, до-ре-ми-фа... фа ми ре-до гэж аялгуулан дуулна. Дараа нь марш аялгуу наадан дуулна.

	— Чи юу хийж байна? гэж баруун гар асуулаа.

	— Би юу хийх юм бэ? Дуулж л байна гэж Солгой гар хариулав.

	— Дуулж байна ий? Ямар дуу дуул аа вэ?

	— До-ре-ми-фа. Бас «Алхаад марш» гэж дуулж байна.

	— «Алхаад марш...» гэнэ ээ? Ямар тэнэг юм бэ? Чи цэрэг юм гэж үү? гэж Баруун гар сургамжилсан аятай жуумалзав.

	— Зөвхөн цэргүүд л «алхаад марш...» гэж дуулдаг юм уу? Хүүхдүүд ч бас тэгж дуулдаг шүү дээ.

	— Тэгвэл чи хүүхэд юм уу?

	— Би цэрэг ч биш, хүүхэд ч биш. Би дуу дуулж болохгүй юм уу? Би дуу дуулахад яадаг юм бэ?

	 

	Би бага ч гэсэн

	Бичиг үсэг мэднэ

	Мэдэхийг хүссэн хүн 

	Мэдлэг ихтэй болдог

	 

	гэж солгой гар унтууцан хэлэв.

	— Чи бичиг бичиж чадахгүй шүү дээ! Эрх хүүхэд шиг маяглаад инээдэмтэй гэдэг нь гэж Баруун гар албархуу байдал гаргав.

	— Би тэгээд юу хийх юм бэ? Дуу шуу ч үгүй, мөнгө хүүлэгч шиг хуруу хумсаа тоолж байх хэрэг үү?

	— Намайг мөнгө хүүлдэг гэх гэв үү?

	— Чи хуруу хумсаа тоолдоггүй шүү дээ.

	— Тэгээд би юу хийж байна? 

	— Чи ажил хийж, үйл хэрэг эрхэлж, надаас өмнө нэг тэнэгийн хэлснээр үйл ажиллагаа явуулж байна.

	— Үүнийг тэнэг хүн хэлсэн гэж чи яаж мэд ээ вэ? Чи чинь уншиж чаддаггүй шүү дээ.

	— Чи ч уншиж чаддаггүй.

	— Би бичиг бичиж чаддаг.

	— Харин уншиж чаддаггүй!

	— Би ядаж номын хуудас эргүүлж чаддаг байхад чи үүнийг дөнгөхгүй. Миний хуудас эргүүлж байхад чи ном бариад байдаг. Өөр юу ч хийдэггүй. Чи ном руу шагайж үзээгүй. Чи номыг зөвхөн хүнд хөнгөнөөр нь ялгахаас бус дотор нь юу байгааг тухайлах ч үгүй.

	— Би ч бас хуудас сөхөж чадна! Хэрвээ Эзэн солгой хүн байсан бол би бичиж сурах л байсан!

	— Бичиж ий? Тэгэлгүй дээ. Гэхдээ яаж бичих юм бол доо?

	— Чамтай л адилхан. Чамаас илүү ч байж мэднэ. Хэрвээ солгой хүн бол би чамаас дээргүй гэхэд яавч дордохгүй байсан даа. 

	— Оньст хүүхэлдэй хөтөлж чадах байсан уу?

	— Чадах л байсан.

	— Зураг зурж?

	— Бас зураг зурж сурах л байсан.

	— Миний чигчий хурууны хумсан дээр гурван туулай зурж чадах байсан уу?

	— Чиний чигчийн хумсан дээр гурван туулай зурах л байсан! Бүр нэмээд хоёр дэгдээхэй зурчих байсан! Ер нь яагаад чиний хумсан дээр зурах бил ээ? Би өөрийнхөө хумсан дээр зурах юм чинь!

	— Өөрийнхөө хумсан дээр ий? Тэнэг амьтан! Үүнийг би ч хийж чадахгүй. Хэн ч хийж чаддаггүй юм.

	— Би бол чадах л байсан даа!

	— Тэгэхлээр чи өөрийнхөө хумсыг авах байсан уу?

	— Мэдээж. Чиний хумсыг би авдаггүй гэж үү?

	— Минийхийг ч авдаг л даа. Харин өөрийнхөө хумсыг хэн ч авч чаддаггүй. 

	— Дахиад л «Хэн ч чаддаггүй» гэнэ. Би бол чадах л байсан юм чинь!

	— Чи биеэ магтахаас өөр юу чадах аж. Ганцаараа нохой бөөс ч барьж дөнгөхгүй шүү.

	— Хэ, нохой бөөс гэнэ. Намайг насан туршдаа нохой бөөс агнаснаас өөр юу ч хийгээгүй гэх нь шив.

	— Юм оёж сурах байсан уу даа?

	— Сурах л байсан.

	— За яах вэ, тэгвэл зүү сүвлэж? Ямар ч байсан үүнийг би хийх байсан биз.

	— Би зүү ч сүвлэх байсан, бүгдийг нь би өөрөө хийх байсан.

	— Бас зангиа зангидаж чадах байсан уу?

	— Чадах л байсан. 

	— Нүдэнд эм дусааж чадах байсан уу?

	— Дусаах л байсан.

	— Түүний сахлыг хусах байсан уу?

	— Хусах байсан.

	— Чамаар сахлаа хусуулахыг тэр зөвшөөрөхгүй байсан биз.

	— Яагаад? Би бол түүний сахлыг чамаас илүү сайн хусах байсан.

	— Чи бол түүний хоолойг огтлох байсан даа.

	— Би алуурчин биш. Чи л түүнийг чадна. Ер нь чи л үүнийг хийх гэж нэг удаа оролдоод үзсэн шүү.

	Дуугүй болцгоолоо. Баруун гар хариу хэлсэнгүй. Судас шөрмөсөөр нь дуртгал гүйсэн юм шиг цочин татвасхийв.

	— Үнэхээр, тэр үүнийг хүслээ гэж би бодсон л доо.

	Дуулгавартайгаа л үзүүлэх гэсэн юм гэж баруун гар харамсаж гомдсон байдалтай хэлэв.

	— Дуулгавартайгаа гэнэ үү? Намайг алаад аль гэж тэр чамд тушаагаагүй.

	— Түүний хүсэл надад бол хууль. Үүнийг үнэхээр хүслээ гэж би бодсон.

	— Уухай. Тэр шударга бус гэж хэлэх нь үү? Тэр үүнийг хүсэж байна гэж хэн чамд хэлсэн юм бэ? Аль вэ, хэлээд орхи!

	— Тэр хүсээд байна гэж би бодсон юм л даа. Түүнд их хэцүү байсан. Бүхэл шөнө тэр нэг ч дуг хийсэнгүй. Би түүний духны нь хөлсийг арчаад л, хойно хойноос нь янжуур асааж өгч байлаа. Дараа нь сүүлчийн үгтэй захидлыг бичиж өгсөн. Шаналан зовоод, байн байн санаа алдаж, дэрээ хазаж байсан... Тэгээд «Төгсгөх хэрэгтэй! Ингэж байж чадахгүй нь!» гэж шивгэнэсэн. Тэр өөрөө л намайг үсний хутга руу сунгасан шүү.

	— Тэгээд л чи миний судсыг хана гэлээ гэж ойлгосон хэрэг үү?

	— Намайг битгий тарчилга. Түүнийг хэлсэн хойно чи зүгээр байх байсан уу?

	— Тэр юу гэж хэлсэн юм бэ? «Ингэж байж чадахгүй» гэж үү? «Эцэс болгох хэрэгтэй» гэж үү? Энэ чинь үг шүү дээ! Үг бол хүслээс биш амнаас гардаг юм. Ам юу ч гэж чалчиж болно. Чиний хуудсыг нь эргүүлдэг номд л үг хүнийг алдаг юм. Ам, дэлхий ертөнцөд үг цацаж байдаг (тэгэхдээ байна шүү, ижилхэн, аль хэдийн танил болсон үгсийг урсгадаг), тэр үгс нь утаа шиг сарнин алга болдог юм. Үгнээс болоод юу ч болохгүй. Хүмүүс явж, хооллож, тамхи татаж, унтаж бас үг хэлэлцэж л байдаг, юу ч болдоггүй л юм даг. Хүнд ярилцах хүсэл ямагт байдаг, гэвч үгээрээ хүслээ илэрхийлдэггүй харин үгэнд хүслээ нууцалдаг. Үг бол баг гэсэн үг. Хүний хэлсэн бүхэн хүсэл нь байдаг бус...

	— Тэгвэл түүний хүслийг үггүйгээр яаж мэдэх юм бэ?

	— Ямар ч гэсэн үгээр тун бага юм мэдэгдэнэ. Тэр “эцэс болгох хэрэгтэй” гэж хэлсэн боловч хүсээгүй байсан шүү дээ. Би мэднэ ээ.

	— Чи яаж мэдсэн юм бэ?

	— Би чадвар муутай, сул дорой, тэнэг болоод тэр биз. Бас буурь суурьгүй. Гэрэл сонсогддоггүй, авиа үзэгддэггүйтэй адил үг надад ухаарагддаггүй учраас тэр. Би шорвог чихэрлэг хоёрыг ялгадаггүйтэй адил нэг үгийг нөгөөгөөс ялгадаггүй, миний хувьд бол үг цөмөөрөө ижил, нэг ч үгэнд би итгэдэггүй.

	Би үгийг дагаж чадахгүй. Би заль мэхээр бултан зайлж, үгийн тэгш шулуун, хазгай муруй, дугуй бөөрөнхий, эрчилсэн хуйларсан шугамаар нахилзан дохилзон явж чадахгүй, мушгиралдаж, мурилзаж, орооцолдож, «тогтоож», «шийдвэрлэж», дүүжингээр савладаг шиг савлаж чадахгүй, үг ярианы мөсөн дээгүүр бялангачлах хөдөлгөөнөөр уран гоё тэшиж, циркийн сармагчин аятай үсэрч тонгочиж чадахгүй, хүний мөрөн дээр нөхөрсгөөр алгадаж, дайсны дипломат төлөөлөгчийн мутрыг дипломат ёсоор атгаж, нөгөө гараараа эелдгээр дохин үнсэх дүр үзүүлж чадахгүй. Би бол сээтэгнүүр биш, шивэгчин биш, би язгууртан биш, Академи, Бюффоны аль нь ч биш. Би бол Мольер.

	— Мольер гэнэ ээ? Энэ чинь юу байдаг юм бэ? 

	— Халаасан дотроос салаавч тавихыг хэлж байгаа юм. Ил ч байг л даа, яах вэ. Би Фигаро шиг шазруун шүү. Би чиний зарц. Нүцгэн шалдан гар барьж саамганаж байхад чинь би ромын боол шиг чиний бээлийг бариад дагаж явдаг. Би чиний урт хормойг өргөөд дагаж үйлчлэх ёстой, харин чи бусадтай ярилцаж, давшиж, нөлөөгөө өргөжүүлж, ертөнцийг байгуулж, бүтээн байгуулагч, суу билигтэн, ертөнцийг бүтээгч бурхан тэнгэр мөн. Чи түүний бахархал. Түүний хүч, оюун билиг, авьяас чадвар мөн. Түүний зорилго мөн. Нэг үгээр хэлэхэд чи бол гар! 

	— Чи юу юм бэ?

	— Би юу? Би галын хайч. Би дөнгөж модон хөл, урд хөл тэмтрүүл, хуурмаг хөл, түүнтэй төстэй төдийхөн. Би түүнийг газартай холбож, жинхэнэ хөл шиг үйлчилдэг. Би явж чаддаг шүү. Гүйж, модонд авирч, ёроолгүй ангал дээгүүр харайж байна гэж шөнө зүүдэлдэг. Тэгэхэд хумс минь хүч чадалтай, уян хатан болсон нь мэдэгддэг. Надад юм бүхэн шавар шиг зөөлхөн, эсвэл чулуу шиг хатуу, халуун, нойтон, гал ус шиг байдаг бол чамд юм бүхэн гандмал газар, коринфийн ваар, Тэнгэр бурхан, пуужин, Н2О шиг байдаг. Тийм учраас тэр цангахдаа ус уухыг хүсдэг, уйтгарлахдаа зугаа цэнгэл хүсдэг, эцэс болгоё гэхдээ амьдрахыг хүдэгийг би мэднэ...

	— Тийм ээ, юм уухыг хүсэхэд нь би түүнд ус өгдөг.

	— Чи өгдөг юм уу? Үгүй ээ, харин чи цорго онгойлгох буюу худгийн хөөргө дарахад тэр миний алганаас ус уудаг шүү. Миний бие дээгүүр ус урсан сэрүү дааж, чийгтэй сайхан болдог. Түүний хоолойгоор ус булгилан урсахыг би мэдэрдэг. Түүний цангаа гарч, бие нь сайхан болоход би ч уужран тайвширдаг.

	— Чи Түүнд ус өгдөг гэж хэлэв үү? Үгүй ээ, чи Түүнд аяга өгдөг. Цангахыг чи өөрийн хэлбэрт оруулж, уух аргыг үүсгэн бүтээсэн.

	Чи бол Байгаль, Тэр хоёрын завсарт орсон хуурамч шүүгч, хянагч, ёслолын мэргэжилтэн, эсвэл ерөөсөө шүүлтүүр шүү дээ. Түүнд хамаатай бүхэн чиний хурууны завсраар шүүгдэн өнгөрдөг. Чи юм бүхэнд хүрч, шалгаж, өөрийн хүсэл зоригоор боловсруулан цэгцлэх ёстой. Энэ нь Түүнд таалагдана уу, үгүй юу чамд хамаагүй. Чи юм бүхэнд адгуу хурууныхаа мөрийг үлдээх өчүүхэн эрх мэдлээ ашиглан юм бүхнийг нэвт шалгах ёстой.

	— Түүнийг өлсөж цангаад модны холтос мэрээсэй гэх нь үү? Байгаль Түүнийг эрхлүүлдэггүй шүү...

	— Тийм ээ. Тийм ч учраас чи «ялсан». «Уулыг тэгшилж», «усыг захирсан», «Аянгыг олзолж аваад», агшин зуурт ертөнцийг устгах аюулт хүчийг атгаж явна гэж чиний тухай хэлэлцэж байна. Дэлхий чиний алган дээр бөмбөг шиг бөмбөрч байна. Чи түүнийг орчлон ертөнц рүү чулуудаж ч болно. Ай чи Асар хүчирхэг ажээ. Юунд алгуурланам бэ? Чи яагаад тэр бөмбөгийг од мичид рүү чулуудан хага бут цохиж хумхын тоос болгохгүй байнам бэ? Чи яагаад «Их Хэргээ» төгсгөхгүй байна вэ?

	— Би ертөнцийг устгахыг хүсэхгүй байна!

	— Хүсэхгүй байна уу? Чиний хутганд сийчигдэж суманд нүхлэгдээгүй зуун гэж байна уу? Энэ бол үг яриа биш чиний таван хурууны үйл хэрэг юм шүү.

	— Эхлээд үг байсан.

	— Тийм ээ, Иоанны Евангель судраас өмнө тийм байсан. Чамайг байгаагүй бол үг юу хийх байсан бэ? Үг сөргөлцөөд, үг үгийгээ цохиод, ялагдсан үг нь унаж устах л байсан биз. Үүнээс болж хэн хохирох юм бэ?

	— Нэр төр.

	— Нэр төр гэнэ үү? Хэний нэр төр? Энэ сэхүүн бардам үгээ тайлбарлаад аль. Өөрийнхөө нэр төрийг хэлж байгаа юм биш биз? Нэр төр гэж чи юуг хэлнэ вэ? Чиний алга байн байн загатнаад, судас чинь хурдан хурдан цохилоод, хуруунууд чинь хутганы бариул эрэн чичгэнээд ирэхийг чи нэр төрөө гэж байгаа? Их бууны аман дээр загалмайтай тугаар бурхан тэнгэрийн хишиг буяныг дуудан далласнаа нэр төр гэж байгаа хэрэг үү? Чи гурван хуруугаараа үхэл тарьдаг үзэг барьснаа нэр төр гэв үү?

	— Үзэг ий? Юун үзэг?

	— Хээрийн шүүхийн шүүгчийн үзэг. Мартчихлаа гэж үү дээ? Тэр ямар нэг үгнээс болж баригдаад бидний өмнө сууж байсан. Гарынхаа үйлдсэн хэргээр бус, үг хэлсний төлөө тэр шүү. Түүний амнаас ямар үг алдагдсаныг чи сонирхсонгүй, гагцхүү баримтыг шүүрэн авсан. Тэр хүлээн зөвшөөрсөн. Энэ нь чамд хангалттай байлаа. Царай нь үхдэлийнх шиг цонхийн цайж, хахир хүйтэнд хайруулсан юм шиг уруул нь чичирч байлаа. Сүүлчийнхээ мөчийг хүлээж байсан хэрэг шүү дээ. Хирдхийн айсан харцаар чамайг ширтэж, чиний хөдлөх төдийхнөөр амь нас тасрах нь хэмээн чамайг алдалгүй ширтэж байлаа.

	Тэр үед чамайг Төмөр, Цуст гэж нэрлэж байлаа. Чиний алтан үзгийн цагаан алтан хошуу үхлээс элэгдсэн үнэт металлаар хийсэн энэ өчүүхэн хошуу, сонирхолгүй залхуу хүргэсэн хурал зөвлөгөөнүүдээс уйдахдаа цаасан дээгүүр дэмий сэлгүүцэн, хятадын дүрс бичиг шиг элдэв юм сараачиж, хөөрхөн байшин балгасыг хүртэл утаатай нь хамт зурж байсан юм даг. Тэр ингэж цагийг нөхцөөхдөө чиний үзгийн хошуугаар бас тийм хөөрхөн байшин балгасыг эвдлэн сүйтгэж, нэг нэг дэлбэлэн үнсэн товрог болгоход цаасанд дүрсэлсэн сайхан зургийн оронд бууны амнаас савсах дарийн утаа үлдэж байсан шүү.

	Харин чи «Паркер» хэмээх үзгийг гайтай гурван хуруугаараа чимхэн цаас руу шуудхан ойртуулсан. Би үсэрч очоод юу хийх учраа олж ядахдаа долоовор хурууны бэхийг арилгаж эхэлсэн. Бэхийг арилгаж дуусаад би чамд хэллээ: «Тэр чамд ямар гэм хийсэн юм бэ? Царай нь хачин цайж, дагжин чичирч байна шүү. Энэ нь чамд хангалттай юм биш үү? Зүрхнийхээ цохилтыг эцсийн удаа сонсон тоолж байна... Түүнд бүү саад хий!» 

	 «Зүрхний цохилт» уу? Хонгор минь, хэрхэн мултардаг бил ээ гэж тэр бодож байна. Арчаагүй байдал үзүүлэн биднээр өрөвдүүлэх гэж байгаа юм. Чи энэ урхинд нь хэдийн орчхож, харин би орохгүй шүү. Ийм арга залийг би мэднэ ээ!

	Гурван зуу хүртэл тоолж амждаг болов уу гэж өөрөө өөртэйгөө ярьсан хүний айж хэлмэгдсэн байдлыг чи арга заль гэж нэрлэсэн. Чи дахиад үзэг авч цаасанд ойртуулсан.

	«Яаж одоо нэг чичрээч дээ!» Өрөвдөх чадваргүй юм гэж үү? Чичрэхгүй байхын арга үгүй атал чи шалгалтын үеэр сурагчид «муу» дүн тавьж байгаа юм шиг тайван байх юм.

	«Чичрэх шалтгаан надад байхгүй. Би үүргээ биелүүлж байна» гээд чи хүчирхийлэл, бузар хэргийн нэр болсон үгийн эхний «Ц» үсгийг хичээнгүй, тайван, цэвэрхэн бичиж эхэлсэн.

	«Хүлээгээч! Хэрхэн тоо тоолж байгааг хар даа. Гурван зуу хүртэл тоолох гэж яарч байгааг нь ээ. Түүнд бүү саад хий!»

	«Би түүнийг таслан зогсоох үүрэгтэй».

	«Яагаад үүрэгтэй гэж? Тэр чинь өөрөө зогсоно. Хэн ч тоог төгсгөлгүй тоолоогүй юм. Энэ бол зөвхөн тооны ялгаа юм л даа. Хязгааргүйн дэргэд энэ бол чухал биш».

	«Бидэнд бол чухал. Бид хязгааргүйн дотор биш харин Дэлхий дээр амьдарч байна».

	«Хязгааргүй» гэдэг үгийг хашилтад, ёгт шог утгаар хэлээд дэлхийн тухай хэлэхдээ жагсаалын жигд сүржин алхаанд дассан хөлийн давилуун байдлаар хэлсэн.

	«Чухамдаа чи газар дээр аж төрж байгаа, тавхан хуруутай (заримдаа ч цөөн байдаг) тулдаа л энэ гарыг амьд орхи. Чамд ямар ч гэм хийгээгүй. Гар яриагүй, ам ярьсан шүү».

	«Гар ам хоёр хоёулаа ярьсан. Тэр чинь бүхэлдээ ярьсан!»

	«Гар ярьсан гэж үү? Үгүй ээ, чи худал хэлж байна! Гар яриагүй. Чи хар л даа, ямар ч гэм хоргүй, айж хэлмэгдсэн хоёр гар бие биеэ эцсийн удаа атгаж, тэвэрч байна шүү дээ. Салах ёс гүйцэтгэж байгаа нь тэр. Тэд хүүхэд ахуй цагаа дурсаад уйлж байна шүү дээ. Эрхлэн тоглож байснаа, эвдсэн тоглоомоо, барьсан шувуухай, чавх, хагалсан шил, асгасан бэх, хайч, хорхой шавж, хумсанд шигдсэн газар шороог хүртэл дурсан санаж байна шүү дээ. Хөөрхийс, далдхан газар үйлдсэн өчүүхэн нүглийн төлөө багшдаа шийтгүүлснээ ч мартаагүй байна. Энэ гарыг тайван орхи. Болчимгүй үг хэлсэн хүүхдийг сэмхэн чимхээд авдаг шиг хэлийг нь зүүгээр нэг сайн хатгаад ав, харин гарт гар бүү хүр. Гар гэмгүй шүү!

	«Гэмгүй гэнэ ээ? Чи солиороо юу? Хамгийн их гэм хийсэн нь тэд байхгүй юу!»

	«Гар хамгийн их буруутан байна уу? Ам нь үг ярьсан биш үү?»

	«Ам нь ярьсан, харин гар баталсан...»

	«Баталсан гэнэ үү? Яаж?..»

	«Яаж, яаж? гэнэ. Хэлээ барьж аваад ам руугаа далдхан чихээд, буцааж гаргахгүй байх ёстой байсан юм. Нэг үгээр хэлэхэд амаа хамхих ёстой байсан. Гэтэл эд чинь халаасан дотроо тухлаад сууж байсан. Тэгэхлээр зөвшөөрсөн хэрэг байгаа биз дээ!» 

	«Зөвшөөрсөн? Юуг?»

	«Юуг? Доромжилсон үгийг!» 

	«Тэр хэнийг доромжил оо вэ?» 

	«Хэнийг, хэнийг? Манай нэр хүндийг!» 

	«Мөөн, нэр хүндийг үү! Энэ ханцуйн дээрхийг үү?» 

	«Ханцуйн дээрх ий? Ханцуйн дээр юу байна?» 

	«Ханцуйн дээр нэр төр байна».

	«Ханцуйн дээр ямар нэр төр байгаа юм бэ?» 

	«Тэгвэл ханцуйн дээр чинь шившгийн юм байгаа хэрэг үү? Энэ галт сум, бөмбөг, зөрөлдсөн бороохой, сүх, энэ хас тэмдэг чинь шившгийн эд юм уу?»

	«Үгүй ээ, энэ бол нэр төр!»

	«Тийм бий, ханцуйн дээр нэр төр байгаа аж. Тэгэхлээр энэ нэр төрийг доромжилсон байх нь. Энэ сум, бөмбөг, бороохой, сүх, хас цөм хэрэггүй гэж хэлжээ. Энэ бүхэн цөм хэрэггүй гэж!»

	«Энэ бол бага хэрэг гэж үү?»

	«Өчүүхэн зүйл».

	«Нэр төрийг нулимаад хаядаг нь бага хэрэг үү?» 

	«Өчүүхэн хэрэг. Чиний нэр төр гэдэг бол сум, бөмбөг, сүх, тэр ч байтугай загалмай байхад түүний нэр хүнд халаасандаа нуусан хоёр салаавч л байна шүү дээ».

	«Түүний нэр төр гэв үү? Түүнд нэр төр байдаг юм уу?»

	«Яагаад нэр төр байдаггүй юм? Байх ёсгүй юм уу? 

	«Байх ёсгүй!»

	«Тийм л дээ, чинийх ил тод байна. Алтан саа, мяндсан утсаар товойлгон шагласан байна. Хот дотуур ихэмсэг дүрээр таахалзан алхалж явна. Гэтэл түүнийх өрөөн дотроо холхиж, цоожтой тарчилж, адар дээвэр дээгүүр сэм сэлгүүцэж, доромжлуулсандаа багтран, дэвэн дэлхийд дуулдтал хашхирах сан гэж байж ядаж яваа...» 

	«Доромжлуулсан гэнэ үү?»

	«Тийм, чиний Алтан саа, мяндсан нэр төр чинь түүнийг доромжилсон. Түүний үр дүнд л ойлгомжгүй хэдэн үг, халаасан доторх хоёр салаавч гарсан».

	«Бурхан минь, чи өөрөө сэжигтэй болоод ирэх чинь вэ!»

	«Сэжигтэй гэнэ үү? Тэр үнээн, би ч бас атаархсандаа л салаавч тавьдаг юм. Энэ бол дүүжлүүрийн олс шиг чамд аз жаргал өгнө гэж бодож байна. Нэр төр шигээ ариглаж яваарай.

	Харин одоо урагшаа! Бороохой, сүх, хас тэмдгийнхээ нэрийн өмнөөс бич! Энэ гарыг хүйс тэмтэр! Үнэхээр нэр төртэй юм сан бол чамд салаавч тавихгүй байсан биз. Чиний зөв! Би чамд садаа болохоо больё!

	Чи хичээнгүй бичгээр «Ц» үсэг дээрээ нэмж Үхүүлэхэд хангалттай таван үсэг нэмж бичсэн. Тэгэхдээ чи огт жишимгүй байлаа.

	Тэр үдэш (чи угааж цэвэрлээ ч үгүй шүү) хүүхний алтан шаргал үсээр тоглож, хацар нүүрийг нь илэн, хайр дурлалаас болж хуруу чинь дагжин чичирч байлаа. Өглөө үхэл тарихдаа чичрээгүй тэр хуруунууд үдэш нь хайр дурлалаас болон чичирч байлаа. Хайр дурлал үхлээс хүчтэй биш гэж хэн батлах юм бэ? Ялангуяа манай хайр дурлал бусдын үхлээс эрхэм биз ээ!

	— Чи хайр дурлалын тухай ярьж байна уу? Хайр дурлал гэж юу байдгийг чи мэддэг юм уу? Хөөрхийс, харанхуйд хуруунууд тэмтчиж яваад анх бие биеэ шүргэхийн цагт эсрэг цэнэгтэй цахилгаанд хүрсэн шиг сүрхий дагждаг бус уу... 

	— Тийм ээ, оч цацардаг шүү. Богино холбоо үүсээд, хав харанхуй болчихно. Тэгээд хайр дурлал төгсөх нь тэр. Дараа нь юу болдог вэ? Нэр төр! Үүрэг! Сүх! Бөмбөг! Алтан үзгийн үзүүрээс Үхэл гэдэг үг гарах уу?

	— Чи олон зантай, тэнэг амьтан юм!

	— Чи бодлоготой, цэцэн юм уу? Үүнд л бүх ялгаа байгаа юм. Аль вэ, намайг тавь! гээд Солгой гар Баруун гарын атганаас мултрах гэж ууртай гэгч нь огцом зүтгэв.

	— Чи чинь юу болчих оо вэ? Солиор оо юу? Гудамжинд хэрүүл шуугиан гаргах гээ юу?

	— За яршиг даа! Намайг тавь! Чамтай хамт байхыг би хүсэхгүй байна.

	— Хэнтэй хамт байх гээ вэ? Хөлтэй юу?

	— Хөлтэй ч хамт байсан яадаг юм бэ! Тэд чинь шударга шүү. Хөлөг морь шиг ариун шударга, харин чи могой шиг заль ихтэй, бас хортой.

	— Тийм ээ, адгуус шиг тэнэг юм чинь. Хүнд юм чирч явахаас өөр юу мэднэ. Чи тэдэнтэй хамт байж чадахгүй. Чи ямар ч гэсэн гар шүү!

	— Би гар биш ээ, гар байхыг хүсэхгүй байна. Гар байгаадаа ичиж байна.

	— Чи юу байхыг хүс ээ вэ? Урд хөл үү?

	— Гар л биш бол юу ч байсан яадаг юм бэ?

	— Ямар ч гэсэн чи гар, надтай адилхан гар!

	— Чам шиг үү? Яавч биш! Тавь намайг!

	Тэгээд мултран гарлаа. Халаас руу шурган ороод, тэнд ууртай нь аргагүй нэг юм эрээд олсонгүй (юу ч эрээгүй уурлаж унтууцсандаа л тэгсэн хэрэг) тэгээд буцаж гараад хажуу талд гөжүүдээр унжин, хуруугаа уцаарлан хөдөлгөж явлаа.

	Би бие биедээ уурласан хоёр гарыг харсан боловч тэд тангараг тасарна гэдэгт итгэхгүй. Тэдний оршин тогтнож байгаа нь амьтан ургамлын нийцэл шиг ажээ. Гар нь гараа ариутгана гэдэг шүү. Баруун гар бид хоёр бие биетэйгээ төстэй, ямар ч гэсэн хоёр гар шүү гэж зөв хэлжээ.

	Өөдөөс нь хүүхдүүд ирж явна. Хүү, охин хоёр юм. Тэр хоёр хөтлөлцөөд шивэр авир ярилцаж явна. Гэвч ойртож ирээд, хүн ойртсоныг мэдсэн шувуухайнууд шиг дуугүй болж, хөтлөлцсөн гараа тавиад хоёр тийш холдон саллаа. Охин баруун гарын дэргэдүүр, гэм хийсэн юм шиг зориг муутай зөөлхөн явж өнгөрлөө. Баруун гар түүний шаргал үстэй толгойг иллээ. Охин баярлаж гялайсан харцаар түүнийг ширтэв.

	Хүү Солгой гарын дэргэдүүр зоригтой алхлан өнгөрлөө. Тэр ч байтугай ямар нэг эвгүй саад тотгор харсан шиг шазруун ширтэж байна. Зүүн гар долоовор хуруугаараа түүний хамар луу эв дүй муутай няслаад авлаа. Хүү нулимав. Солгой гар өөрийн эрхгүй дээш болж, хүүгийн толгой дээгүүр тоглоом тохуу хийн эргэлзэх нь ялааг нь үргээж байна гэмээр. Харин Баруун гар хүрч ирээд хүүгийн нүүр лүү дэлсээд авлаа. Хүү уйлав.

	— Яалаа гэж хүүг зодов? гэж Солгой гар асуув.

	— Нулимсан болохоор нь 

	— Тэр чинь чам руу биш над руу нулимсан шүү.

	— Хэн рүү нулимсан нь хамаагүй. Бидэн рүү нулимахыг би хэрхэвч тэвчихгүй!

	— Үгүй ээ би буруутан, би түүний хамрыг нясалсан юм.

	— Нулимаад байхдаа яадаг юм?

	— Гомдсон байлгүй. Би эвгүй няслах шиг болсон...

	— Тийм ч байж болно. Гэсэн ч нулимах ёсгүй. Энэ чинь бүдүүлэг хэрэг шүү дээ.

	— Хамар няслах бүдүүлэг биш үү?

	— Чи түүнийг зодоогүй зөвхөн нясалсан, энэ бол ялгаатай хэрэг. Хамар нь мултраад ойчоогүй юм байгаа биз дээ.

	— Тэгвэл түүний нулимахад миний юу ойч оо вэ?

	— Нулимуулах шиг их доромжлол байхгүй.

	— Нэр төрийг гутаах уу?

	— Тийм ээ, нэр төрийг! гэж Баруун гар биеэ арайхан барьж хэлэв.

	Энэ хооронд сүрхий алгадуулсандаа гомдсон хүү:

	— Ээж ээ, аав аа! гэж дуудан уйлсаар л байв.

	Хамрын нүхнээс хоёр гялалзсан юм урсан гарч эрүүнд хүрсэн бөгөөд хоёр горхи мэт нулимстай нийлэн тэнд нуур болон тэлж байлаа.

	— Орилж чарлаж байгааг нь ээ! гэж Баруун гар юу болов гэж гайхсан мэт хэлээд, Солгой гарт хандаж: — Аль вэ, би чамайг арчаад өгье гэв.

	— Хэрэггүй ээ. Би өөрөө арччихсан.

	— Өмдөнд үү?

	— Үгүй ээ цамцанд! Тэр хараач, Эцэг нь!

	Эцэг нь дан цамцаараа, ханцуйгаа шамлан гэрээс гарч ирэв. Түшмэл хүний зөөлөн цагаан, тэнхээ муутай, судас шөрмөс нь гүрийсэн гар тодхон харагдаж байв. 

	— Миний хүүг юунд зодов? гэж ямар шийтгэл ногдохыг урьдаас мэдэж буй шүүгчийн байдлаар Эцэг асуулаа.

	— Бүдүүлэг танхай этгээд болохоор нь тэр гэж Баруун гар өдсөн байдалтай хэлэв. 

	Давхар гомдсон Эцэг:

	— Миний хүү яасан юм бэ? гэж дахиад л асуув.

	— Юу яасан гэж, тэр чинь над руу нулимсан гэж Баруун гар уурлан хэлэхдээ чухам над руу нулимсан гэж итгэх шиг болов.

	— Үгүй ээ, над руу нулимсан юм даа гэж Солгой гар хэнэггүй байдлаар хэллээ.

	— Тэр хамаагүй, нулимсан нь л чухал! гэж Баруун гарын өрхийн тэргүүлэгчийн зандрангуй дуугаар хэллээ.

	— Зүгээр байтлаа л нулимчихаа юу? гэж Эцэг зодолдох хэрэгтэй боллоо гэдгийг мэдээд асуулаа.

	Хүү уйлан,

	— Аав аа, эхлээд хамар луу энэ нударсан гэв.

	— Би тохуу хийгээд л хамар луу нь зөөлхөн няслаад авсан чинь нулимж байхгүй юу! гэж Баруун гар хэлэв.

	— Нулимсан нь зөв! Нулимах ч ёстой! Би ч бас нулимна! гэж Эцэг уур хилэн нь дүрэлзэн хашхираад үнэхээр нулимчхаад бас, — Алуурчин! гэж хашхирав.

	Баруун гар байдаг хүчээрээ далайлаа. Харин Эцэг цохилтоос зайлж амжин, Баруун гарыг ихээхэн хүчтэй шүүрэн барив. 

	Баруун гар огцом ёолон дуу алдав.

	Тэгэхлээр Солгой гар хөдөлж, аянга цахилгаан мэт гялсхийн ирж Эцгийг заамдаж авлаа. Өөрөөр хэлбэл Баруун гартаа туслан ирээд Цохь! гэж хашхирав. 

	Баруун гар байдлыг эргэцүүлэн самбаачилж нударгаа тас атган түүний нүүр лүү цохиж гарлаа.

	Эцгийн хамраас цус гоожлоо. Солгой гар дээр цус дусаав. Баруун гар цус гоожсон нүүр лүү зодсоор цус нөжтэй хутгалдав.

	Эцгийн хамраас цус гоожихыг охин үзээд айж дуу алдан гүйж ирээд алгаа тосон тэвдэв. Хүү гүйж ирээд Солгой гарт үсрэн хүрээд эгдүүцэн хазлаа.

	Солгой гар өвдөөд гиншин ёолж цамц базсан хуруугаа тэнийлгэв. Энэ самбааг ашиглан ялагдсан Эцэг хум хумгүй зугтаан одов. Өөрийн үр хүүхдээс ичихдээ хөл нь нугаран байв.

	Хүү Солгой гарыг тавилаа. Тэр нь үүний хариуд шилэн хүзүү рүү нь буулгалаа. Хүү цохилтыг эрэлхгээр тэвчин өнгөрөөв.

	Тэгтэл хөл уургач морь шиг Эцгийн араас ухасхийлээ. Хүү ч агшин зуурт амжиж өмнө нь ойчлоо. Эцгийг минь өршөөн хэлтрүүл гэж гуйх гэсэндээ бус давхисан морийг үргээж таварцаглуулах гэсэндээ тэгсэн аж.

	Үнэхээр ч Солгой, Баруун хоёр гар нэг мэдэх нь ээ хатуу газарт харуулдан тоосон дунд ойчсон байлаа.

	— Ёо-ёо! гэж Баруун гар енгэнэн гашуудав. Эцгийг зодсоноос болоод хуруу нь янгинан өвдөж байв.

	Цустай хоёр гар газарт хэвтэнэ. Хөсөр хаясан бээлий шиг шившиг болсон хоёр гар олны зам дээр босох тэнхэлгүй туйлдан хэвтэнэ.

	— Хараал идсэн хүү! гэж Солгой гар өндийх завсраа шүд зуун занаж байв.

	— Цус нөжийг нь садартал зодох сон!

	— Би ч болгож тавьсан л даа!

	— Мэдээжээр... өнгөц зөөлхөн ёс болгоо биз дээ! Аль вэ надад туслаач. Тэр золиг миний хурууг булгалсан шиг байна.

	— Өвдөж байна уу?

	— Жигтэйхэн!

	Солгой гар сувилагч аятай нямбай хөдөллөө...

	Тэд босов. Зам дээр цусны толбо үлджээ. Гэвч хоёр гар эргэж харсангүй, хорсол заналдаа тэсэж ядан дагжин чичирч байв.

	Эзэн нь тэдний шороо тоос, цус нөжийг арилгах гэж шүлсээрээ норгов.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

